
TIJORAT BANKLAR FAOLIYATIDA 
DAROMADLAR VA UNING AHAMIYATI

Kenjayev M.G‘. 
Toshkent davlat iqtisodiyot universiteti, PhD, dotsent

Annotatsiya. Bugungi kunda tijorat banklari daromadlari, bank moliyaviy natijalarini shakllantirish, ularni hisoblash va 
samarali tahlil qilish, shuningdek, bank foydasi tushunchalarini chuqur o‘rganish muhim ilmiy-amaliy ahamiyat kasb 
etmoqda. Tijorat banklarining moliyaviy barqarorligini ta’minlashning asosiy omillari sifatida kapital yetarliligi va bank 
faoliyatining daromadlilik darajasi e’tirof etiladi. Bozor iqtisodiyoti sharoitida har bir tijorat bankining asosiy maqsadi 
— daromadlarni oshirish, xarajatlarni optimallashtirish orqali maksimal foydaga erishishdir. Banklarning moliyaviy 
ko‘rsatkichlari daromadlar va xarajatlarni aks ettiruvchi moliyaviy natijalar to‘g‘risidagi hisobot asosida baholanadi. 
Mazkur tadqiqotda tijorat banklarining daromad va xarajatlari tahlil qilinib, ularning daromadlilik darajasi hamda foydasiga 
doir ko‘rsatkichlar asosida ilmiy-amaliy xulosalar va takliflar ishlab chiqilgan.

Kalit so‘zlar: moliyaviy barqarorlik, daromadlilik, daromad, xarajat, bank foydasi, kreditlash, foizli daromadlar, foizli 
xarajatlar, operatsion xarajatlar, foizsiz daromadlar, foizsiz xarajatlar, modernizatsiya, bank-moliya tizimi, moliyaviy 
natijalar, kapital, kapital yetarliligi, banklarning kapitallashuvi.
Abstract. In the current economic environment, the issues of forming commercial banks’ income, calculating and analyzing 
financial results, as well as assessing bank profitability, are of significant scientific and practical importance. The financial 
stability of commercial banks is primarily determined by capital adequacy and the level of profitability of banking activities. 
In a market economy, the main objective of each commercial bank is to increase income and optimize costs in order to 
achieve maximum profit. Banks’ financial performance is assessed based on financial statements reflecting income and 
expenses. This study analyzes the income and expenses of commercial banks and develops well-grounded conclusions 
and practical recommendations aimed at improving their profitability and operational efficiency.

Keywords: financial stability, profitability, income, expenses, bank profit, lending, interest income, interest expenses, 
operating expenses, non-interest income, non-interest expenses, modernization, banking and financial system, financial 
results, capital, capital adequacy, bank capitalization.
Аннотация. В современных условиях вопросы формирования доходов коммерческих банков, расчёта и анализа 
финансовых результатов, а также оценки прибыли банка приобретают особую научно-практическую значимость. 
Основой обеспечения финансовой устойчивости коммерческих банков являются достаточность капитала 
и уровень доходности банковской деятельности. В условиях рыночной экономики основной целью каждого 
коммерческого банка является увеличение доходов и оптимизация расходов для достижения максимальной 
прибыли. Финансовые показатели банков оцениваются на основе отчёта о финансовых результатах, отражающего 
доходы и расходы. В статье проводится анализ доходов и расходов коммерческих банков, а также формулируются 
обоснованные выводы и практические рекомендации по повышению уровня их доходности и эффективности 
деятельности.

Ключевые слова: финансовая устойчивость, доходность, доходы, расходы, прибыль банка, кредитование, 
процентные доходы, процентные расходы, операционные расходы, непроцентные доходы, непроцентные 
расходы, модернизация, банковско-финансовая система, финансовые результаты, капитал, достаточность 
капитала, капитализация банков.

K I R I S H
Bugungi kunda respublikamiz bank-moliya tizimining barqarorligini ta’minlash muhim ustuvor vazifalardan 

biri hisoblanadi. Bank tizimini kengaytirish va rivojlantirish ko‘p jihatdan banklar faoliyatida daromadlilik 
darajasini oshirish hamda daromadlardan samarali foydalanishga bog‘liqdir. Shu nuqtayi nazardan, banklarning 
kapitallashuvini va investitsiyaviy faolligini yanada oshirish, iqtisodiyotdagi tarkibiy o‘zgarishlarning ustuvor 

yo‘nalishlarini qo‘llab-quvvatlash, ishlab chiqarishni modernizatsiya qilish, texnik va texnologik yangilashga 
qaratilgan kreditlash tizimini takomillashtirish hamda uning hajmini kengaytirishga alohida e’tibor qaratish zarur.

Iqtisodiyotda tijorat banklari bozor infratuzilmasida o‘z vazifalarini samarali amalga oshirishi natijasida 
o‘z mavqeini mustahkamlab boradi. Bu esa, o‘z navbatida, banklarning moliyaviy barqarorligini ta’minlashga 
xizmat qiladi. Tijorat banklari moliyaviy barqarorligini ta’minlashning muhim shartlari sifatida kapital yetarliligini 
mustahkamlash, bank aktivlarining barqaror daromadlilik darajasiga erishish, bank foydasini oshirish hamda 
xarajatlarni optimallashtirishga qaratilgan oqilona moliyaviy siyosat yuritish alohida ahamiyat kasb etadi. Demak, 
tijorat banklari faoliyatida daromadlar va ularning ahamiyati respublikamiz bank-moliya tizimi barqarorligini 
ta’minlashda muhim omillardan biri hisoblanadi.

Bankning moliyaviy barqarorligini ta’minlashning asosiy omili uning kapitali va bank faoliyatining 
daromadlilik darajasidir. Bozor iqtisodiyoti sharoitida har bir tijorat bankining asosiy maqsadi daromadlarni 
ko‘paytirish, xarajatlarni kamaytirish va optimallashtirish orqali yuqori hamda barqaror foydaga erishishga 
qaratiladi.

Bank tizimi amaliyotida tijorat banklari Oʻzbekiston Respublikasining  21-dekabr 1995-yildagi “O‘zbekiston 
Respublikasi Markaziy banki to‘g‘risida”gi 154-I-sonli1 va Oʻzbekiston Respublikasining 5-noyabr 2019-yildagi 
“Banklar va bank faoliyati to‘g‘risida”gi O‘RQ-580-sonli2 Qonunlar, shuningdek, Markaziy bank tomonidan 
qabul qilingan me’yoriy-huquqiy hujjatlar asosida o‘z daromadlarini shakllantiradi hamda xarajatlarini amalga 
oshiradi.

Tijorat banklarida daromad va xarajatlar hisobini xalqaro standartlar asosida tashkil etishning uslubiy 
jihatlari yetarli darajada o‘rganilmaganligi, shuningdek, bank daromadlari, moliyaviy natijalarni shakllantirish, 
ularni hisob-kitob qilish, samarali tahlil etish va bank foydasini taqsimlash masalalarining dolzarbligi ushbu 
mavzuning ilmiy-amaliy ahamiyatini yanada oshiradi.

Tijorat banklarining daromadlari tarkibiga olingan barcha foizlar, komissiya yig‘imlari va dividendlar kiradi. 
Umuman olganda, bank daromadlari foizli va foizsiz daromadlar guruhiga ajratiladi.

Iqtisodiyotni modernizatsiya qilish sharoitida bank-moliya tizimi faoliyati barqarorligini mustahkamlash 
va uni sifat jihatidan yangi bosqichga ko‘tarish muhim vazifalardan biridir. Bank moliyaviy natijalari tarkibida 
daromadlar hajmining oshib borishi hamda xarajatlarning oqilona optimallashtirilishi banklar faoliyati 
barqarorligini mustahkamlashga va ularning samaradorligini yuksaltirishga xizmat qiladi. Bunday natijalar esa 
mamlakat iqtisodiy taraqqiyotida muhim ahamiyat kasb etadi.

M A V Z U G A  O I D  A D A B I Y O T L A R  S H A R H I
Tijorat banklarining daromad bazasini mustahkamlashning metodologik va amaliy asoslari xorijiy hamda 

mahalliy iqtisodchi olimlar tomonidan keng tadqiq qilingan bo‘lib, ushbu yo‘nalishda muhim ilmiy xulosalar va 
amaliy tavsiyalar ishlab chiqilgan.

I. Fisherning ilmiy qarashlariga ko‘ra, buxgalteriya hisobida aniqlanadigan an’anaviy foyda har doim ham 
iqtisodiy mazmunga to‘liq ega bo‘lavermaydi. U tovarning sotilishi asosan uning qiymati va keltiradigan (yoki 
keltirishi mumkin bo‘lgan) daromadiga bog‘liq ekanini ta’kidlab, moliyaviy natijani (foydani) hisobot davrida 
aktivlar daromadliligining o‘zgarishi hisobiga qiymatning o‘sishi sifatida talqin etadi.

Iqtisodchi olim Ya.V. Sokolov moliyaviy natijani murakkab iqtisodiy kategoriya sifatida baholab, uni muayyan 
hisobot davrida olingan foyda yoki zarar bilan ifodalaydi. Uning fikricha, moliyaviy natija hisobot davrida kapital 
qiymatining o‘zgarishini aks ettiradi: agar u ortsa — foyda, kamayса — zarar haqida so‘z yuritiladi.

V. Usoskinning xulosalariga ko‘ra, bank rahbariyati yuqori daromad olish maqsadida riskka moyil bo‘lishi 
mumkin, bu esa omonatchilar manfaatlari bilan muvozanatni ta’minlash zaruratini yuzaga keltiradi.

Respublikamiz iqtisodchi olimlaridan Yo.A. Mahmudalieva o‘z ilmiy izlanishlarida foydani “daromad 
summasining qilingan xarajatlardan ortiq qismi” sifatida ta’riflaydi. Shuningdek, N.F. Karimov foydani iqtisodiy 
kategoriya sifatida izohlab, uni qo‘shimcha mahsulotning bir qismini ishlab chiqarish va taqsimlash bilan bog‘liq 
ishlab chiqarish munosabatlarining tarkibiy qismi, ya’ni yangidan yaratilgan qiymatning muhim elementi sifatida 
ko‘rsatadi. Shu orqali u foydaning faqat buxgalteriya ko‘rsatkichi emas, balki iqtisodiy mazmunga ega bo‘lgan 
kattalik ekanini asoslaydi.

Umuman olganda, olimlarning fikr-mulohazalaridan kelib chiqib, moliyaviy natija daromadlar va xarajatlar 
o‘rtasidagi farq sifatida namoyon bo‘lishi hamda u foyda yoki zarar ko‘rinishida ifodalanishini xulosa qilish 
mumkin.

Yuqoridagi yondashuvlar bank daromadlari va foydasining shakllanishi bo‘yicha yagona konsepsiya mavjud 
emasligini ko‘rsatadi, chunki bu masala manfaatdor tomonlarning maqsadlari bilan bevosita bog‘liq. Xususan, 
aktivlar tarkibiga nimalar kiritilishi va buxgalteriya foydasi qanday hisob-kitob qilinishi ushbu yondashuvlarning 
mazmunini belgilab beradi.

1	  Oʻzbekiston Respublikasining Qonuni, 21.12.1995 yildagi 154-I-son https://lex.uz/uz/docs/-72266. 
2	  Oʻzbekiston Respublikasining Qonuni, 05.11.2019 yildagi O‘RQ-580-son https://lex.uz/ru/docs/-4581969. 



M U H A N D I S L I K  VA  I Q T I S O D I Y O T

615

2026-yil, fevral.  № 2-son

T A D Q I Q O T  M E T O D O L O G I YA S I
Mazkur tadqiqotda O‘zbekiston Respublikasi Markaziy bankining amaldagi yo‘riqnomalari va statistik 

ma’lumotlaridan, shuningdek, O‘zbekiston Respublikasi Prezidenti tomonidan qabul qilingan me’yoriy-huquqiy 
hujjatlardan foydalanildi. Jumladan, 2022-yil 28-yanvardagi PF–60-son3 “2022–2026-yillarga mo‘ljallangan Yangi 
O‘zbekistonning taraqqiyot strategiyasi to‘g‘risida”gi, 2020-yil 12-maydagi PF–5992-son4 “2020–2025-yillarga 
mo‘ljallangan O‘zbekiston Respublikasining bank tizimini isloh qilish strategiyasi to‘g‘risida”gi, 2017-yil 
2-sentabrdagi PF–5177-son5 “Valyuta siyosatini liberallashtirish bo‘yicha birinchi navbatdagi chora-tadbirlar 
to‘g‘risida”gi farmonlar, shuningdek, 2018-yil 23-martdagi PQ–3620-son6 “Bank xizmatlari ommabopligini 
oshirish bo‘yicha qo‘shimcha chora-tadbirlar to‘g‘risida”gi hamda 2017-yil 12-sentabrdagi PQ–3270-son7 
“Respublika bank tizimini yanada rivojlantirish va uning barqarorligini oshirish chora-tadbirlari to‘g‘risida”gi 
qarorlar tadqiqotning normativ-huquqiy asosini tashkil etdi.

Ushbu hujjatlarda belgilangan vazifalarni o‘zlashtirish hamda tijorat banklari faoliyatida daromadlar va 
ularning ahamiyatini ilmiy asosda tahlil qilish jarayonida induksiya va deduksiya, kuzatish, umumlashtirish, 
guruhlash, taqqoslash, tahlil va sintez kabi umumilmiy tadqiqot metodlaridan foydalanildi.

T A H L I L  V A  N A T I J A L A R
Jahon bank amaliyoti ekspertlarining tavsiyalariga ko‘ra, tijorat banklari yalpi daromadlarining umumiy 

hajmida foizli daromadlarning ulushi kamida 70 foizni tashkil etishi lozim. Tijorat banklari foizli daromadlarining 
umumiy hajmida kreditlar bo‘yicha olingan foizli daromadlar ulushining yuqori va barqaror bo‘lishi ularning 
moliyaviy barqarorligini ta’minlashning muhim shartlaridan biri hisoblanadi.

Tijorat banklarining daromad bazasini shakllantirishning me’yoriy-huquqiy asoslari sifatida O‘zbekiston 
Respublikasining “Banklar va bank faoliyati to‘g‘risida”gi hamda “Valyutani tartibga solish to‘g‘risida”gi qonunlari, 
O‘zbekiston Respublikasi Prezidenti tomonidan qabul qilingan tegishli qaror va farmonlar, shuningdek, 
O‘zbekiston Respublikasi Markaziy bankining amaldagi yo‘riqnomalari hamda statistik ma’lumotlari xizmat 
qiladi.

Tijorat banklarining asosiy maqsadi tavakkalchilik darajasini maqbullashtirgan holda yuqori rentabellikka 
erishish va barqaror daromad olishdan iborat. Daromadlar hajmining ortib borishi banklar boshqaruv sifati 
oshib borayotganini aks ettiradi hamda bank tizimidagi ularning o‘rnini belgilaydi.

Tijorat banklarining moliyaviy ko‘rsatkichlari daromadlar va xarajatlarni aks ettiruvchi moliyaviy natijalar 
to‘g‘risidagi hisobot asosida aniqlanadi va baholanadi. Bankning moliyaviy holatini tavsiflovchi asosiy 
manbalardan biri ham aynan muayyan davrlar uchun taqdim etiladigan moliyaviy natijalar to‘g‘risidagi hisobot 
hisoblanadi.

1-jadval. Respublika bank tizimida tijorat banklarining daromadlari, xarajatlari va sof foydasi (mlrd so‘mda)8

№ Ko‘rsatkichlar 01–04–2022 01–04–2023 01–04–2024 01–04–2025
1 Foizli daromadlar 14 285,0 18 833 25 872 28 898
2 Foizli xarajatlar 8 740,3 12 258 18 027 20 079
3 Foizli marja (1–2) 5 544,7 6 575 7 845 8 819
4 Foizsiz daromadlar 8 393,3 11 742 12 988 16 580
5 Foizsiz xarajatlar 2 228,0 2 328 3 693 5 033
6 Operatsion xarajatlar 2 756,0 3 891 4 760 6 123
7 Foizsiz daromad (zarar) (4–5–6) 3 410,0 5 523 4 534 5 424

8 Kredit va lizing bo‘yicha ehtimoliy yo‘qotishlar uchun 
zaxiralar 5 591,0 6 665 7 503 8 330

9 Boshqa aktivlar bo‘yicha ehtimoliy yo‘qotishlar uchun 
zaxiralar 807,0 1 578 1 848 1 821

10 Soliq to‘langunga qadar foyda (3+7)–(8+9) 2 557,0 3 855,0 3 029 4 091
11 Foyda solig‘i bo‘yicha xarajatlar 660,0 789,0 648 672
12 Sof foyda 1 897,0 3 066,0 2 381 3 419

3	  Oʻzbekiston Respublikasi Prezidentining Farmoni, 28.01.2022 yildagi PF-60-son https://lex.uz/ru/docs/-5841063.  
4	  Oʻzbekiston Respublikasi Prezidentining Farmoni, 12.05.2020 yildagi PF-5992-son https://lex.uz/docs/-4811025. 
5	  Oʻzbekiston Respublikasi Prezidentining Farmoni, 02.09.2017 yildagi PF-5177-son https://www.lex.uz/uz/docs/-3326421. 
6	  Oʻzbekiston Respublikasi Prezidentining Qarori, 23.03.2018 yildagi PQ-3620-son https://lex.uz/uz/docs/-3593541. 
7	  Oʻzbekiston Respublikasi Prezidentining Qarori, 12.09.2017 yildagi PQ-3270-son https://lex.uz/docs/-3342348. 
8	  O‘zbekiston Respublikasi Markaziy bankining internet sayti ma’lumotlari (2025-yil) asosida tayyorlangan. 

Respublika bank tizimida tijorat banklarining daromadlari, xarajatlari va sof foydasi to‘g‘risidagi ma’lumotlar 
1-jadvalda keltirilgan. Unda bank daromadlari va xarajatlarini aks ettiruvchi moliyaviy natijalar to‘g‘risidagi 
hisobot ma’lumotlari umumlashtirilib, foizli marja, foizsiz daromad (zarar), soliq to‘langunga qadar foyda (zarar) 
hamda sof foyda (zarar) ko‘rsatkichlari tegishli matematik amallar asosida hisoblab chiqilgan.

Aniqlangan ko‘rsatkichlarga e’tibor qaratilsa, ularning aksariyatida o‘sish tendensiyasi kuzatiladi. Demak, 
respublikamizda tijorat banklarining daromadlari va sof foydasi 2022–2025-yillar davomida umumiy ijobiy 
dinamikaga ega bo‘lganini ko‘rish mumkin. Jadvalda keltirilgan bank amaliyotiga oid ma’lumotlar ushbu 
xulosani tasdiqlaydi.

1-jadvalda berilgan bank daromadlari va xarajatlarini aks ettiruvchi moliyaviy natijalar to‘g‘risidagi 
hisobot ma’lumotlaridan kelib chiqib, 2-jadvalda respublika bank tizimida tijorat banklarining daromadlilik 
ko‘rsatkichlariga oid asosiy koeffitsiyentlar hisoblab chiqildi (2-jadval).

2-jadval. Respublika bank tizimida tijorat banklarining daromadlilik ko‘rsatkichlari9

№ Ko‘rsatkichlar 01–04–
2022

01–04–
2023

01–04–
2024

01–04–
2025

1 Soliq to‘langunga qadar foydaning jami aktivlarga nisbati 
(ROA), % 2,3 2,8 1,8 2,1

2 Sof foydaning jami kapitalga nisbati (ROE), % 10,6 15,1 9,6 11,6
3 Sof foizli daromadlarning jami aktivlarga nisbati, % 4,9 4,7 4,7 4,4

4 Kreditlar bo‘yicha olingan sof foizli daromadlarning jami kredit 
qo‘yilmalariga nisbati, % 6,5 6,4 6,6 6,4

5 Sof foizli daromadlarning jami majburiyatlarga nisbati, % 5,9 5,5 5,6 5,2
6 Sof foizli marjaning jami aktivlarga nisbati, % 5,0 4,7 4,8 4,5

Respublikamiz bank tizimida tijorat banklarining daromadlilik ko‘rsatkichlari 2-jadvalda keltirilgan. Umuman 
olganda, yillar davomida banklarning daromadlilik ko‘rsatkichlariga oid koeffitsiyentlar qiymatlarida keskin 
o‘zgarishlar kuzatilmagan, bu esa tizimning nisbatan barqaror faoliyat yuritayotganini ko‘rsatadi.

Banklarning umumiy sof foydasi 2025-yilda 15,01 trln so‘mni tashkil etdi. Ushbu ko‘rsatkich 2024-yilga 
nisbatan qariyb ikki baravar, aniqrog‘i, 122,5 % ga oshganini anglatadi. Ma’lumot uchun, 2024-yilda banklar 
6,96 trln so‘m sof foyda olgan edi. Mazkur natija banklar faoliyatining kengayib borayotgani va ularning 
moliyaviy barqarorligi mustahkamlanayotganini ifodalovchi muhim ijobiy ko‘rsatkich hisoblanadi.

2025-yil yakunlari bo‘yicha eng yuqori sof foyda ko‘rsatkichiga erishgan tijorat banklarining TOP–5 
ro‘yxati shakllantirildi. Umuman, 2025-yilda O‘zbekiston bank tizimi rekord darajada — jami 15,5 trln so‘m 
sof foyda oldi. Eng yuqori moliyaviy natijalar O‘zmilliybank, SQB va Kapitalbank hissasiga to‘g‘ri keldi. Shu 
bilan birga, 2024-yilda zarar bilan ishlagan ayrim banklar 2025-yilda foydaga chiqdi, bu esa sektor barqarorligi 
va boshqaruv samaradorligi oshib borayotganini ko‘rsatadi. Ayrim banklarda foyda hajmining qisqarishi esa 
raqobat muhitining kuchayishi va xarajatlarni optimallashtirish zaruratini yana bir bor tasdiqlaydi (3-jadval).

3-jadval. 2025-yil yakunlari bo‘yicha eng katta sof foyda ko‘rsatkichiga erishgan tijorat banklarining TOP–5 ro‘yxati10

№ Tijorat banklarining nomi Sof foyda (trln so‘m)

1 O‘zmilliybank 1,92

2 O‘zsanoatqurilishbank 1,88

3 Kapitalbank 1,79

4 Hamkorbank 1,70

5 Orient Finance Bank 1,04

2025-yilda O‘zbekiston bank tizimi rekord darajada — jami 15,5 trln so‘m sof foyda oldi. Eng yuqori 
moliyaviy natijalar O‘zmilliybank, SQB va Kapitalbank hissasiga to‘g‘ri keldi. Shu bilan birga, 2024-yilda zarar 
bilan ishlagan MK Bank, BRB va Ipotekabank 2025-yilda foydaga qaytdi, bu esa bank tizimida moliyaviy 
barqarorlikning mustahkamlanib borayotganini ko‘rsatadi. Ayrim banklarda, xususan, TBC Bankda sof 
foydaning sezilarli darajada qisqarishi esa raqobat muhitining kuchayishi va xarajatlarni optimallashtirish 
zaruratini anglatadi.

9	  O‘zbekiston Respublikasi Markaziy bankining internet sayti ma’lumotlari (2025-yil) asosida tayyorlangan.
10	  Bankers.uz sayti operativ ma’lumotlari (2025-yil).

Tijorat banklarining 2025-yil yakunlari bo‘yicha umumiy sof foydasi barqaror o‘sish tendensiyasiga 
ega bo‘ldi. Bu holat ularning faoliyatida daromadlar hajmi ortib borayotganini va natijada foyda summasi 
ko‘payayotganini ko‘rsatadi. Mazkur jarayon banklar faoliyatini yanada kengaytirish va rivojlantirish uchun 
mustahkam moliyaviy asos yaratib, sohaning uzoq muddatli barqaror o‘sishini ta’minlashga xizmat qiladi.

 
X U L O S A  V A  T A K L I F L A R

Tijorat banklarining daromadlar bazasini nazariy va amaliy ma’lumotlar asosida tahliliy o‘rganish 
natijalariga tayangan holda, bank faoliyatining moliyaviy barqarorligi va samaradorligini oshirishga qaratilgan 
bir qator amaliy xulosalar chiqarish mumkin. Jumladan, bank faoliyatida kreditlardan olinadigan foizli 
daromadlar bilan depozitlar bo‘yicha to‘lanadigan foizli xarajatlar o‘rtasidagi mutanosiblikni ta’minlash zarur 
bo‘lib, bu holat foizli marjani barqaror saqlash va bank rentabelligini oshirishga xizmat qiladi. Shuningdek, 
tijorat banklarini tashkil etishda ustav kapitali miqdorini Markaziy bank tomonidan belgilangan minimal talabdan 
yuqori darajada shakllantirish maqsadga muvofiq bo‘lib, bu bankning kapitallashuv darajasini oshirish orqali 
daromadlarni ko‘paytirish uchun qo‘shimcha imkoniyatlar yaratadi; bunday yondashuv rivojlangan mamlakatlar 
bank amaliyotida ham keng qo‘llaniladi.

Shu bilan birga, bank faoliyatida mavjud resurslar bazasidan samarali foydalanishni ta’minlash maqsadida 
bank monitoringi doirasida tegishli chora-tadbirlarni ishlab chiqish va ularni amaliyotga izchil joriy etish muhim 
ahamiyat kasb etadi. Resurslarni jalb etish jarayonida esa nisbatan arzon manba hisoblangan muddatli 
depozitlarga ustuvor ahamiyat berish maqsadga muvofiq, chunki boshqa banklardan jalb qilinadigan kredit 
resurslari, odatda, yuqori qiymatga ega bo‘lib, bu bank xarajatlarining ortishiga olib kelishi mumkin.

